

		

			[image: Nace-un-campion.jpg]

		




		

			Nace un 


			campión


			Ursula Heinze


			

				

					[image: ]

				


			


			Ilustracións XAN LÓPEZ DOMÍNGUEZ


			

				

					[image: ]

				


			


			árbore / galaxia


		




		

		


		

			

				

					[image: ]

				


			


			

				

					[image: ]

				


			


			© URSULA HEINZE


			 © EDITORIAL GALAXIA, S.A. 2006


			Avenida de Madrid, 44 - 36204 Vigo


			www.editorialgalaxia.gal


			Deseño gráfico e cuberta Fausto Isorna


			ISBN 978-84-9151-373-5


		




		

		


		

			Para Andrés e Tomás.


		




		

			1


			Ánimo! Apoia os brazos... así... ben... e logo dun pulo para arriba. A ver, home, se es capaz.


			Andi quedou pendurado entre as barras paralelas coma un saco cheo de pedras. Por moito que o intentaba, non era quen de levantar o corpo cun lixeiro arrandeo e despois colocar as pernas paralelas ás barras, adoptando unha posición coma se estivese sentado.


			—Ala, un último intento! —animouno Xerardo, o profesor de ximnasia. Desde había cinco cursos impartía as clases de ximnasia na escola Eduardo Landeira; entre os seus alumnos tiña de todo: rapaces e rapazas con talento e sen el, algúns máis atrevidos ca outros cando saltaban o poldro, facían exercicios na barra fixa ou nos aneis paralelos.


			A Andi, no fondo, o deporte gustáballe, pero por algunha estraña razón que el non sabía explicar, estes exercicios cos aparellos causábanlle medo, e isto repercutía negativamente na súa realización.


			Apertou ben os antebrazos contra as barras e para atrás.


			—Agora! —berrou o profe.


			As pernas de Andi estiráronse todo ao longo no aire, buscaron as barras. Non estaban en ningures e caeron ao final coma dous chumbos no colchón.


			Os compañeiros escacharon de risa.


			—Ese cu pésache de máis! —criticouno Xe­rardo—. Tes que impulsar todo o corpo, non só as pernas.


			—Que pena que as rapazas están fóra xo­gando ao baloncesto! —burlouse Chelo, un dos alumnos de quinto A—. Están perdendo un bonito espectáculo aquí dentro.


			Xerardo fixo coma se non oíse as risas e os co­mentarios. Normalmente non toleraba chirigotas, pero Andi comíalle a paciencia a calquera.


			—Suspenso! Síntoo por ti. Tiveches bastantes oportunidades —concluíu Xerardo o asunto.


			Durante o resto da clase Andrés Rei López quedou sentado no banco coma un espectador. Máis có suspenso doíanlle as burlas e o desprestixio que collía ante os compañeiros. Todo o mundo era inxusto con el, o profe, os pais... Só había unha persoa que o entendía: a avoa.

			O pai de Andi tiña unha axencia de viaxes e a nai traballaba na mesma axencia de secretaria e de guía cando viñan os turistas estranxeiros. Andi sentíase orgulloso dos pais, porque viaxaran moito, coñecían sitios exóticos e contáranlle algunha que outra vivencia aventureira aos fillos; poucas, porque tanto Ana María, a nai, coma Manolo, o pai, apenas paraban na casa. Durante a época estival a familia só se vía cando Andi e seu irmán Tomás xa estaban deitados na cama. Tomás tiña sete anos. Menos mal que estaba alí a avoa para se ocupar de todo. Ela preparaba as comidas, arranxaba a casa e axudáballes cos deberes cando xurdían os problemas. Sobre todo tomáballes as leccións antes dun exame. A ela Andi confesáballe os catros ou os tres en lingua ou pretecnoloxía e ambos os dous tiñan un pacto secreto para non lle diciren nada aos pais, cando menos, para esperar o momento apropiado.


			Por fin soou a campaíña e rematou aquela fatídica clase de ximnasia. Xerardo apuntou a Tino e mais ao gordiño do Suso e tamén a Pablo, un rapaz alto de pelo crecho negro, o mellor deportista deles, para colocar os aparellos e colchóns no seu sitio e deixalo todo arranxado. Por hoxe acabaron as clases no ximnasio. Andi dispúñase a abandonar o recinto cos outros cando oíu a voz de Xerardo.


			—Un momento, Andi, quero falar contigo.


			Outro lavado de cerebro, pensou Andi. Xa está ben, por que non me deixa en paz?


			Ao lado de Xerardo, que era un home de 1 metro 95, Andi sentíase máis pequeno do que realmente era.


			—Que vou facer contigo? —meditou o profe en voz alta—. Fixeches o que che propuxen o outro día?


			Andi non lembraba de boa gana a visita ao médico que lle aconsellara Xerardo. Fora coa avoa, porque el só non iría. Dáballe corte explicar o seu caso. Doer, non lle doía nada, absolutamente nada. O médico mirouno ben: corazón, pulmóns, as articulacións. Non lle atopou ningunha anomalía. Estaba san e forte coma un carballo segundo o doutor.


			—Entón, que che dixo o médico? —inquiriu o profe.


			—Ben, pois, que non padezo ningunha enfermidade alarmante...


			—Vaia, que estás estupendamente —cortou­no o outro.


			—Si, pero posiblemente teño problemas cínicos ou como se chamen.


			—Psíquicos, home; ou sexa, que tes medo.


			—Iso é, e a miña avoa dixo que xa se encargaría ela de me curar.


			Debía falar un día con esa señora, matinou o profe. Ao mellor dela pode vir a solución.


			—Podo marchar agora? —preguntou Andi de­sexando liscar, porque ben notou as olladas curiosas de Suso e Pablo, que facían tempo arrastrando os colchóns dun lado para o outro.


			—Si, marcha, pero temos que seguir falando.


			Andi colleu e desapareceu coma un lóstrego. Non se decatou de como Xerardo lles fixo sinais a Suso e mais a Pablo para que se achegasen. Falaron un bo anaco, dirixindo as olladas cara á porta pola que desaparecera Andi.

			Aavoa Elisa atopábase na cociña remexendo na louza. Sacaba pratos e cubertos do frega-pratos para colocalos na mesa. Movíase en todo o que facía cunha sorprendente axilidade. Tiña a radio acesa e acompañaba a última canción de Stevie Wonder con toda a súa potente voz. Pola vestimenta tampouco se semellaba moito a esas avoas tradicionais dos contos. Levaba vestido un pantalón vaqueiro, por mor da comodidade, como ela mesma manifestaba, e unha blusa ancha de manga longa que facía xogo cos vaqueiros. Tiña o pelo liso, cortado dunha maneira xuvenil e tinxido da cor da caoba, o que lle axudaba a quitar anos, pero o que máis engaiolaba dela era o seu bo humor e a súa alegría de vivir. Aceptaba os altibaixos da vida cunha envexable filosofía, sacando de todos os contratempos o lado positivo. Mandáballe a todo o mundo que a chamase Elisa, pois a palabra avoa molestábaa moito.


			Soou a campaíña. A esta hora? Quen vén agora incordiar? pensou ela. Antes de abrir a porta botou unha ollada ao espello do corredor para ver se estaba presentable.


			Diante da porta agardaba un rapaz bastante alto e moi estilizado, así duns once anos, tipo deportista, co pelo negro e crecho.


			—Está Andi? —soltou sen máis.


			—A modo, neniño, primeiro bos días. E logo, que lle queres a Andi? —freouno Elisa.


			—Si, ola —saudouna o outro—. Teño que fa­lar con el decontado, é importante.


			—Non sei, agora mesmo...


			—Ti aquí? —deixouse oír a voz de Andi no corredor.


			Pola outra porta no fondo do corredor apareceu a cara curiosa de Tomás.


			—Que pasa? Hai visita?


			—É para min —informouno Andi—. Pasa, imos á miña habitación.


			Pablo aínda agardaba diante de Elisa, que ocupaba todo o ancho da entrada. Quería remediar a súa brusca aparición:


			—Son Pablo Vieira, sabe?, compañeiro de curso de Andi e a partir de hoxe un amigo especial.


			—Xa vexo —sacudiu Elisa a cabeza. Nunca vira o rapaz antes, non debía vivir preto deles. Os da veciñanza da rúa Ourense pasaron cantidade de veces pola casa, pero este tal Pablo nunca.


			—Non vou pasar —explicou Pablo cara a Andi—. Imos dar un paseo.

			—Que pena! —escapóuselle a Tomás—. Pó­dovos acompañar?


			—Non, hoxe mellor non —cortou o irmán—. Temos que tratar uns asuntos propios.


			A verdade era que Andi non sabía en absoluto o que lle quería o outro. Por non ofendelo fíxolle caso. Colleu a chaqueta e marchou detrás de Pablo.


			—Tardarás moito? —soou a voz de Elisa—. Aínda tes que facer os deberes.


			—E só un momento, logo volvo —tranquilizouna o neto.


			—Retirémonos. Teu irmán ten asuntos importantes entre as mans, non son da nosa incumbencia.


			Elisa púxolle o brazo no pescozo a Tomás. Pechou ruidosamente a porta.


			Pablo e mais Andi mesturáronse entre os poucos paseantes que camiñaban pola rúa a aquelas horas. Ía unha calor abafadora. Máis valía retirarse ao parque que estaba ao final da primeira rúa á esquerda. Cando pasaron por diante dunha xeadería, Pablo invitou o compañeiro a un xeado de chocolate, aínda que tivo que sacrificar os últimos patacos. Non se equivocou pensando que gañaría con este xesto a confianza de Andi. Despois duns comentarios superficiais, o amigo falou coma un libro aberto sobre a súa familia, especialmente sobre Elisa e unha enfermidade que el padecera de pequeno. A raíz dunha tuberculose que colleu aos catro anos, Elisa coidouno coma un peperete. Dalgún xeito, ela sentíase culpable de que un rapaz veciño lle contaxiase a enfermidade por deixalos xogar xuntos en contra da vontade dos pais. O médico prohibiulle durante o proceso recuperatorio todo esforzo físico, cousa que lle daba pé a Elisa para ter a Andi case inmóbil, mesmo cando xa sandara por completo. Non corras! Non levantes ese paquete! Non fagas iso, nin aquilo! Agobiante. Cando os pais lle mercaron unha bicicleta o día que fixo anos, Elisa opúxose a que a utilizara. O monopatín, regalo de Reis do último ano, estaba aínda sen estrear.


			—Que ben sabe o xeado! —interrompeuse Andi—. O malo é que se está acabando.


			Chuchou un restiño que lle esvaraba polo dedo meimiño.


			—E ti, por que non te opós a tanto coidado e a tanto mimo? —inquiriu Pablo—. Debías falar seriamente coa túa avoa, paréceme unha persoa sensata. Seguramente non se decata de que xa non es ningún neno da teta nin estás enfermo. Ás veces cómpre darlles un lixeiro empuxón aos adultos para que esperten. Se ti perdeses o medo, supoño que serías un bo deportista e ninguén se mofaría de ti.


			—Non o creo —dubidou Andi—. Son alto, mais non teño o corpo para iso. Para ser deportista ten que nacer un.


			—Parvadas! —dixo o outro—. Éche cousa de esforzo. Mira!


			Estirou o brazo, formou un puño coa man e dobrou a modiño o antebrazo cara a arriba.


			—Toca e verás! —invitouno con evidente orgullo.


			O bíceps de Pablo era realmente impresionante de duro.


			—Se ti entrenas coma min, obterás os mesmos resultados. Pódesmo crer. E iso que lato de vez en cando. De pequeno tampouco era o máis forte. Os rapaces maiores sempre buscaban pelexas comigo para me pegar ata que un día decidín devolverlles os golpes. Inscribinme nun club deportivo e empecei a entrenar unha vez á semana. Aquí me tes agora e quero que ti tamén te decidas a practicar algún deporte. É un bonito pasatempo e fas cantidade de amigos.


			—De acordo. Quizais debía preguntar primeiro a Elisa —advertiu Andi un chisquiño inseguro.


			—Para que? Cóntallo despois. Non che vai dicir nada, porque non fas nada malo, ao contrario.


			—Imos logo ao Polideportivo?


			—Non, home, non. Teño outro proxecto. Imos a un pallete que temos nunha finca preto de aquí —decidiu Pablo.


			—Queee? A onde?


			Andi non podía dar creto ao seu oído, mais o compañeiro empuxouno cun lixeiro golpe no lombo e non lle quedou outra alternativa que seguir a Pablo.

